
						వికీసోర్స్ నుండి

					

					


					
					
					ఈ పుట అచ్చుదిద్దబడ్డది

త్రిభువనంబులయందుఁ దిరిగెడు గంగ - యభిమతవిశ్రాంతికై యున్నధరణి,

ఖచితహంసావళి కమలదుకూల - రచితవితానంబు రాజిల్లుదాని,

"నెప్పుడు వచ్చునో యిందు నారాముఁ - డెప్పుడు చూతుమో యేము రాఘవుని."

నని యని చింతించి యమరకన్యకలు - తనువు లుజ్జ్వలమణిస్తంభము ల్చేర్చి

నిలిచినచెలువున నిర్మలస్తంభ - ముల మణిపుత్రిక లొగి నున్నదానిఁ,8200

జేకొని వసుధపై సృష్టి రక్షింప - వైకుంఠపతి రామవల్లభుఁ డైనఁ,

బొలుచు వైకుంఠంబు పుష్పకంబైన - చెలువున నంతయుఁ జెలఁగెడిదానిఁ

గనుఁగొని యప్పు డా కాకుత్స్థతిలకుఁ - డనురక్తితో రాక్షసాధీశుఁ జూచి,

“రావిభీషణవీర! రావణోదగ్ర - పావకు నార్చిన పటుపయోదముల

వీరి నారాధింపు వీరిఁ బూజింపు - వీరి సంభావింపు విపులసంపదల"

నని వానరులఁ జూపి యర్థి దీపింపఁ - బరచిన రాక్షసపతి విభీషణుఁడు

ధనము లంబరములు తగుభూషణములు - కనకము ల్దెప్పించి కడుఁబ్రీతి మెఱసి




శ్రీరాములు పుష్పకవిమాన మెక్కి యయోధ్యకుం జనుట


జనపతిసన్నిధి సంభ్రమం బొప్ప - వనచరపతులకు వరుసతో నిచ్చెఁ

బతి రాముఁ డపుడు పుష్పకము నర్చించి - సతియుఁ దముఁడుఁ దాను సద్భక్తియుక్తిఁ

గృతకృత్యుఁడై ప్రదక్షిణముగా వచ్చి - యతిహర్షమున నెక్కె నవ్విమానంబు
8210

లెక్కి సుగ్రీవాదిహితుల వానరులఁ - దక్కక వీక్షించి దశరథాత్మజుఁడు

“మీరు చేసినయట్టి మిత్రకార్యములు - నేరరు సురలైన నిష్ఠతోఁ జేయ;

నెల్లతేజంబులు నెల్లసౌఖ్యములు - నెల్లయశంబులు నేను మీవలనఁ

బడసితిఁ బుణ్యులు పరమపావనులు - కడుధన్యు లగుమీరు కపులార! యింకఁ

బొండు మీమీదేశములకు” నావుడును - నిండారువేడ్కల నృపుఁ జూచి కపులు

"ధరణీశ! మే మయోధ్యకుఁ గొల్చి వచ్చి - పరమానురక్తి మీపట్టంబుఁ జూచి,

నిరుపమచరితుల నీసహోదరుల - భరతశత్రుఘ్నులఁ బరమపావనులఁ

జూచి, మీతల్లులఁ జూచి, మీపురము - చూచి, భాగీరథి చూచి వచ్చెదము;”

అనవుడు విని రాముఁ డంతరంగమున - ననయంబు హర్షించి యావిభీషణుని

భానుజు నంగదుఁ బవనజు నీలు - మాననీయాత్ముల మఱియుఁ బెక్కండ్రు
8220

వనచరప్రముఖుల వాత్సల్య మొప్ప - నెనయ నాపుష్పక మెక్కఁ బంచుటయు

ధరణీశుమన్ననఁ దగ నుత్సహించి - పరమపావనులు పుష్పక మెక్కి రంతఁ

ద్రిజటాదిసతులు ధాత్రీజకు మ్రొక్కి - నిజగృహంబుల కంత నెమ్మితోఁ జనిరి;

దశరథాత్మజుఁ జూచి దానవేశ్వరుఁడు - విశదంబుగాఁ బల్కె "వినుము శ్రీరామ!

యెలమి నీపుష్పక మెంద ఱెక్కినను - సలలితంబుగఁ జోటు చాలి వెండియును

నొకమూల కడమయై యుండు నేనూటి - కకలంకగతిని జో" టన ముదం బంది

					వర్గం: 	అచ్చుదిద్దబడినవి




				

			
			
		

		
			

		 ఈ పేజీలో చివరి మార్పు 9 మార్చి 2024న 07:40కు జరిగింది.
	పాఠ్యం క్రియేటివ్ కామన్స్ అట్రిబ్యూషన్/షేర్-ఎలైక్ లైసెన్సు; క్రింద లభ్యం
అదనపు షరతులు వర్తించవచ్చు.
మరిన్ని వివరాలకు వాడుక నియమాలను చూడండి.

